
					ఈ పుట అచ్చుదిద్దబడ్డది

"గైకేయిమాట లాకర్ణించి నిన్ను - లోకరక్షణకళాలోలుఁ గానలకుఁ

బుచ్చితిఁ దగవింత పోలింప నైతి - నిచ్చలో శుభకర్మ మెఱుఁగలేనైతి;

నిన్నుఁ బట్టము గట్టి నీవు రాజ్యంబు - కన్నులపండువుగాఁ జేయుచుండఁ

జూచి లోకంబులు సుఖియించు చునికి - చూచుపుణ్యము నాకుఁ జొప్పడవయ్యెఁ;

బుత్రశోకంబునఁ బోయిననాకు - సుత్రామలోకంబు చొరఁ బూటగలదె?

అతాప మెప్పుడు నంతరంగమున - నాతతస్ఫుటవహ్ను లై మండుచుండు

నమరలోకంబున నాఱ దాచిచ్చు - శమియించె నేఁడు నీసన్నిధిఁ జేసి

కమలాప్తసమతేజ! కమలాభిరామ! - కమలాప్తవంశ! యక్షరకీర్తు లొప్ప

నీ వయోధ్యకుఁ బోయి నిఖిలధర్మములు - భావించి మదిఁ బెట్టి పట్టంబుఁ బూని8140

రాముఁడ లోకాభిరాముఁడ సుతుల- తో మహి యేలుము తుదముట్ట" ననుచు

సౌమిత్రిఁ గనుఁగొని “సౌమిత్రి! నీవు - రామునివెనుక నరణ్యభూములకుఁ

జనుదెంచి యుత్తమసాహసక్రియల - ననఘుఁడై వర్తించి తతులపుణ్యుఁడవు

మెలకువ నిటమీఁద మీయన్న మనసు - నలగకుండఁగ నీవు నడపుమీ" యనుచుఁ

దన కర్థి మొక్కి యౌదల వాంచియున్న - జనకనందనఁ జూచి జననాథుఁ డనియెఁ.

“బరమపాతివ్రత్యపదశుద్ధి నీకు - సరి యెవ్వ? రుత్తమసాధ్వివి నీవు;

నిను రాముఁ డాడిననిష్ఠురోక్తులకుఁ - గినియకు నొవ్వకు గీడ్పడియుండు;

ఘనకీర్తియుతుల రాఘవుఁ బోలుసుతులఁ - గనుము; పుణ్యము లెల్లఁ గైకొని మనుము;"

అని మువ్వురను మెప్పు లలర దీవించి - తనలోన మోదించె దశరథేశ్వరుఁడు,

చంద్రశీతలు రామజననాథచంద్రు - నింద్రాదిదేవత లెల్ల వీక్షించి
8150

“మనుజుండవై నీవు మాకుఁగా వచ్చి - జనియించి రాక్షసక్షయము గావించి,

యీభంగి దుఃఖంబు నిన్నియు నోర్చి - భూభార మంతయుఁ బుచ్చి పోవైచి,

మ మ్మిట రక్షించి మాజీవనములు - నెమ్మితో మా కిచ్చి, నిలుకడ లొసఁగి

పుచ్చుచున్నాఁడవు పుణ్యాత్మ! వరము - లిచ్చెద మడుగు మభీష్టంబు లేమి?"

యనవుడు రాముఁ డాయమరులఁ జూచి - తనలోనఁ జిఱునవ్వు దళుకొత్తఁ బలికె.

నింపొందు మీకృప నెల్లకామ్యములు - సంపూర్ణములు మాకు జగములయందుఁ;

దమతమభూములఁ దమమందిరములు - దమబంధుజనులను దమతనూజులను

దమకళత్రాదులఁ దగ వొప్ప విడిచి - సమరంబులోపల సకలవానరులు

తెగి తమ్ముఁ డాపక తివిరి నాకొఱకుఁ - బగరతోఁ బోరాడి ప్రాణము ల్విడిచి

యున్నారు; కపివీరు లున్నతాత్మకులు; - నన్ను మన్నించుట నా కిండు వీరి”
8160

ననవుడు విని దివ్యు “లౌఁ గాక" యనుచు - "వనచరప్రాణము ల్వచ్చుఁ గా" కనిరి

అని మహాదేవుండు నబ్జసంభవుఁడు - ననఘులై యింద్రాదు లైనదిక్పతులు

మునులును సురలు నిమ్ముల నుతించుచును - జన దశరథుఁడును జనియె నద్దివికి.

		 ఈ పేజీలో చివరి మార్పు 8 మార్చి 2024న 23:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.



		గోప్యతా విధానం
	వికీసోర్స్ గురించి
	అస్వీకారములు
	Code of Conduct
	వృద్ధికారులు
	గణాంకాలు
	కుకీ ప్రకటన
	మొబైల్ వీక్షణ



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







